Harari Canadian Community In Emonton ( Constitution)


ABOQA/ Constitution

HARARI CANADIANACH AFOCHA EDMONTONBE 

DECEMBER 25, 2003 BE Yee Aboqa  sabata 

BU’ITEE 

Hoji zalbad be zalnama Edmonton, Alberta magala be zaragazna harari haraqach ahadnat wa daaybe nasha kushkushti jamei’uw matwaqarle, Deenzigna, A’adazigna wa Sinanzignaw maleqale, Yi magala wa Mikhrignzigna be zal harari dayhawazuw Yileeqba wa yineerba ugaw dafdaf baytile Yi Afochaw aqanana. 

HADAF

Harai ummat deenzow, a’adazow wa tarikhzow zi asria ttalasbah matwahab be atay duq moshale yishoqalal. 

Tadabalabew ma Gingilcha Khana 

March 27, 2005 WA SEPTEMBER 24, 2005

I.  SUM :

 Harari Canadianach Afocha Edmonton be bayti be tattaraha. 

II. Gibtee zigna: 
1. zalnabew badbe qachibe zalu Harari ummat abaluyachbah bah Yuttugn ugabe ahadnatuw matrekhable tra’ot yikhalqal.  

2. Waldachzignale afochazo yetkheeshzal bidarotle A’daziyuw,  Sinanziyuw wa 

tarikhziyuw kulu harari dayhawaz jamei Yitsa’adukut mosha be daybe atay yeburdal. 

3. Harari haraqma Edmonton WA shirteezebe yinabrizal, Afochazo aboqaw mulu’be yitqebalzal jameile Afochazigna barizo kufut inta. 

4.
Deenzigna, A’adazigna, Sinanzigna wa Tareekhzinaw dafadaf bayti be malmad wa matlemad, Yitkhetalzal jeel le zi hayat mahjeeja yukhunlayukut huluf moshale yishoqalal.  

5. Harari Indochach afochazigna yasha kushkushtiyach jamei be yitsa’adu kut yashal. Dibayabem Zindochach habibe yatkheeshzal  girgara jameiuw yaqarbal.  

6.
Afocha haraqach mabeynabe yirakhabzal tastee wa kaftee be yitsa’adal.  

III.   Abalu nat: 

1.
Kulu Harari gesi Abalu mokhna yikhaszal, Afochazo Aboqaw Yitqebalzal jameile ahad farqeem bilay afochazo bari kufut inta. 
2.
Ahad abalu Afocha ges mokhnazo yisabtazaal afochazo gesinat mihebar zimal’a ma Afochazo mihera ashawrile zaqabada sa’a waa yatkheeshzal migay tiwahri atachotuw zikafala sa’a mutti yukhunal 

Tadabala (Amended): September 24, 2005

1.  Gesnat mokhna yifarkizal

1.1 mihbar mamla’I ma mihbar zimala’abew moy be 18 amat zimala’ew alta zimala’e

1.2 Afocha Aboqaw mulu’I bi mulu’I zitqebala alta zitqebaltee

1.3 Zi Afofcha matgardastee fijaw zikafala alta zikafaltee
1.4 Hajees Gesach zi diblaan matsa’ad, zi mamlah haq wa zi khidma mat-ttalas haq 
yiglazal gesnat mihbar zitmala’a ma mihra ashawree zitqabada sa’a wa mihra ashawree mulu’I diblan le zaqaraba ma gesinat mihbaruw zaqaraba ma zasabatabew ayam be + ahad ayam be yukhunal.

2.   Hajees gesi Mihra Ashawree le zimatmalah haqzo yeeglazal Mulu’I diblan gesnat mihbarzow    zasabatabew ayambe megal ahad milha zaman huluf isayew beher yukhunal.


IV.  Abalu nat haq:  

1.
Afochazo mulu’ diblan jameibe matrakhabma matsa’ad.  Afochazo mihra ashawri abalunatle matmalah wa abaluyachuw mamlah 

2.
 Afoachazo yuquchazal murtiyach jameibe ri’otzow huluf mosha, Zittaba haqzobe yuquchazal murtiyachuw mattora alta almottara. 

3.
 Afochazo yeqanazal habidognachbe matsa’ad, manchi natbe madlag wa zibidarot ttlas yisabhikut yetkheeshzal girgaraw mosha. 


V.  Abalunat wajeebach: 

1.
Afochazo aboqaw magdarma hadaf wa gibtee zow eshotbe mawela.  Afocha zo yasha kuskushti jame’I be matsa’ad.  

2.
Afochazo zasabtew ti wahri wahri matachaw waqti waqti be makfal.  Afochazo mulu’ diblan jameibe matsa’ad dirqee yukhunal.   

3.
Ahad ges sabab bilay sheishtee diblanach eheran eqad qara gir Mihra ashawri digneena yisttahal. Yibe hajazo alqana’agir Mihra ashawri kil mulu’ diblaan fogn huluf yahahal.  

4.
Afochazo Abalu nat mattachaw makfal kulu ahadzigna bem dirqee yukhunal. Ahad ges sabab bilay sheishtee atachot eheran eqad alkafala gir Mihra ashawri digneena yisttahal. Yibe hajazo alqana’agir Mihra ashawri kil mulu’ diblaan fogn huluf yashahal.  

5.
Kulu afocha abalu zitayach ges natziyuw amat ahad gir Afochazo amat manzil matnawatt moybe tahjees (renew) yukhunal. Tahjees yukhunazalum amat hisabziyuw zikafalu sa’a mutti yukhunal. 


Tadabala (Amended): May 27, 2005

1.
Ahad abalu Afocha be mawtta’I kashagir Afocha laqi mihra ashawri le kutub be matewaq ma mawtta’I yifarkal. Mawatta’izo yisabtazal: 

2.
Hisabzo mulu’ibe zikafalama nazeef zasha sa’a wa 

3.
Afochazo dinat (Mahalaq, mahawa, gurdus haja) zimsasalach jame’iuw zaqabada sa’a muttee'i yukhunal. 

4.
Ahad abalu Afocha be watta gir gesnat zo zaman be zata'chew mahalaq, zi afet atachot, zi sattew mahawaw margagab ma mathebar haq yinabramel. 

5.
Ahad abalu Afocha be is watta beher ahad kut be margagab kasha gir: 

5.1        Ahad amat Asli alta asasee gesnat atachotuw ahad dabe zikafala sa’a wa 

5.2
Gesnat Mihabarzow zi mala’a ma Laqi Mihra Ashawri le zaqaraba ma Afocha Mulu’I Diblan dagan is ashew ma margagabzole 50+1 ttaba be zasabtew sa’a mutti yukhunal 

5.3
Ahad abalu Afocha zachew mihreera jamei be matsa’ad yinabribahal. Afochazo zat ttewarew hibarotuw mattora wa al mattorazow dirre be matewaq yinabribahal. Ahad gir hibarotzow is nasa’a beher makamal ma atay dooq mosha zi attizo zatt hibarot yukhunal. Yee bayteem Ahad kut be takh be la’ay haja wafaqa ma makmal al faraka gir alay haraqach bah waqtizo imayqorri matherag be makamal dirqee yukhunal 


VI. Diblan: 

1.
Kulu Sheishti wahri ahadgir yemeech waqtee wa miwdaq be yitsamataal.   

2.
Afochazo mihra ashawri mihra ashawri gesach yetbali ttalasbe mulu’ diblan 50%+1 ttaba takahalugir Mihra ashawree manchi yetbali Mulu’I diblaan yittarhal.   

3.
Afochazo mihra ashawri Afochazo abaluyach yetbali ttalasbe mulu’ diblan 50%+1 ttaba afochazo haraqachbe samatugir Mihra ashawree manchi yetbali Mulu’I diblaan yittarhal. Luy diblan tattarah gir zi’ttrahalew hirqa’ot muttibe yesenanal. 

4.
Mulu’I diblanach alta mihra ashawri diblanach alta zihabidogn diblanach alta zitawkeel diblanach qanoon zilahada ugabe zigalgeb ttlaszo, zitqocha murtizo wa zitsa’ada usu’ sum zurzurzo matcheharma hujale matlahad yinabribahal. Yitkhetalzal diblanbem Yi chuhuruw yaqeen hulu zitanatle matsebat yinabribahal.  

Tadabala (Amended): March 27, 2005

1.
Afocha yashazal diblanach jame’I, madabayach (barcha, gideer ayamach wa ziwereeqa moyach) wa malamdti matsamatach be qanoon wa afochazo zi dilaga mahgeejaw yitkhetalzal ttalas be galgeb wa ataber mosha yinabribanahal. 

2.
Ahad abalu hisabotzow huluf mashale zasenana sa’a kulu ahadzignam ilawa galagebzow yabordee qessi mattenab 

3.
Yisenanbazal hirqa’ot be garzo iznee bilay almawtta’i 

4.
Kulu ahadzignam kulu ahadzigna zatt galgeb mabeyna be abaluyachuw almadara’i 

Qooy wa hirar be zitregaza galgeb jame'i be masoman Yinabribanahal 

Tadabala (Amended): September 24, 2005

1.
Afocha yashazal mulu’I jame’I be afochazo qanoon be ttaba mastta yifarkizal ges jame’I zi matfera, zi matrakhab, zi matsa’ad wa yitsenan ba hirqa’ot jame’I be zi maqattar wa zi moqo’cha haq hala. 

2.
Qorum – Zi diblan madgebal haq afocha ttaba mastta yifarkizalu abaluyach be 25% yukhineema ziqanoon bisalot, ttabtee wa madbal khana gir 75% yukhunal. 

3.
kulu murteem zit-ttaraha diblan be yitrakhabzalu abaluyach be A’adee diblan le 50%+1 zitrakhabach be, qanoon ttabtee khana gir 75% abaluyach jame’I be yukhunal. 



VIII. Mihra Ashawri 

1.
Mihra ahshawri abaluyach Mulu’ diblan be zitrakhabu hraqach ma 50%+1 be Sirree be yitmalahalu.   

2.
Mihra ashawri abluyach zimadlag zmanziyu ahad amat inta.Ahad ges mihra ashawri abalunat ko’ot eheran eqad manzil yitmalahle yifarkal.  

3.
Ahad abalu Sheishtagn manzil dirqee ruhzow baree’I mosha yinabribahal. Ahad amat bree’I mokhna beher hjees alay ko’ot manzil matmalah yifarakal.  

4.
Mihra ashawri afochazo mulu’ diblan zachew zidilaga mihreeraw ishot be yeweelal.

5.
Mihra ashawri afochazole kulu sheishtee wahri Zimiherira, zihisab wa zihabidogn kuskushti hikamot yeqarbal.   

 6.
Mihra ashawri afochazole makhazu yukhunma zachew qanoonuw matkhetalbe yidalgal. 



IX. Mihra Asahwri zi dilaga Sijach

1.  Shibri malaq  (chairperson): 

1.
Afocha diblanachuw aqadenatbe yeqnanal.  

2.
Alay mugadachwa wittniyachbah yasha kuskushti jamei be afoacha zignaw yiweeklal.  

3.
Afochazo yachazal hisabach cheque be khazna malaqbah day yukhunma firma yashal.  

4.
Mihra ashawri yisttazal ttaba day khnagir shibri malaq yilayzal ttaba yinabrahal.  

5.
Afocha kushkushtiyach  jame’iuw manchi natbe Yidalgal 
Gardas:

1.
Afochazo shibri malaq zalelba ataybe shibri malaq yukhunma mihrazow yemeehral.   

2.
Afocha zo zimaktab mihrach jamei’uw yikatbal, yetwaqral azo kutzom yettabqal.   

3.
Afocha zole yetkheeshzal mattlahtiw yikatbal, yitqabadal qanoon zilahad ugabem yetwaqrima yilahdal.  

4.
Diblanach nernamijuw yetwaqrima abluyachuw yefeeral, atay ttab yashma yisenanba hirqa’otachuw mihra ashwri malaqbah mokhnabe yetwaqral.  

5.
Diblan zittraha sa’a yisenazalu chuqotachuw, zitbordbew murtayachuw zahirbe yikatbeima yitketalzal diblanbe yeqqeen zitanatle yetseebtima hujale dosebe yardal 

 Khazna Malaq: 

Afochazo hisabuw Canada qanoon yimrazal wa zi hisab qanoon yilahdizal ttalasbe yilahdal.   

2.
Zibo’a wa ziwatta hisabuw talees wa tadee’I nat bilay waqtibe sahwa dirrebe yikatbal.  

3.
Yibu’izal wa yuchzal mahalaqle huja yisttal. Afochazo abaluyach atachotuw yisamtima bankee yisbal.  

4.
Yuchzal mahalquw hujazo istiqabada beher cheque muttibe afochazo mihra ashawri malaq bah mokhnabe yachal.  

5.
Amat hisab hikamot mulu’I diblan le yeqarbima yetseebtal 



X. Amat Agdirot Moy:

 
 Soman Eid  

 
 Arafa Eid 

 
 Afocha ziqanana bew moy 


XI. Afochazo zigirgara maddach:  

Afocha abuluyach ziwahri wahri atachot   kileqad dafdaf yilazalbe mangisti girgarabe yukhunal XII. Luy qabti:  Afochazo qanoon amatbe ahadgir mulu’I diblan Sheishtee ejeebe ko’ot ejee 2/3 abalyach zitrakhabubo ataybe dagan yukhunal.  
Yibe la’ayle zitqeqala qanoon DECEMBER 25th, 2003 Edmonton Alberta magala sabata.


XIII.  HARARI CANADIANCH AFOCHA EDMONTON BE 

Yitkhetalzalu zidilag habidognach yinabrahal

 
 Zeiqot wa zimanqahti habidogn          

 
 Zi deen habidogn                   

 
 Zi tareekh wa zi sinan habidogn                   

 
 Zi bidarot habidogn   

 
 Zi wereeqa wa zi isporti habidogn   

 
 Zi gideer yam agdirot habidogn   Zi baha habidogn   

 
 Zi qabri habidogn   

 
 Zi eindochach haja hbidign   

 
 Zi azebach haja habidogn  

Tadabala (Amended): March 27, 2005

 XIV  Afochazigna Zidilaga Sinan wa Ttalas 

1. Gibtizigna asas hilqi II yiqeeqlazal kut, kushkushtiach zigna le ahadzo Sinanzignaw malmad, matlemad, matfaqad wa masbah inta. Yeew asas moshabe 
2.
Afochazigna haraqach mabeynabe zigalgebzigna ttalas Kutub be, diblan be wa  zimadabaya matasamatach zigna jame’ibe, Zi matkatab wa zi tra'ot sanfeel (communication Media) ttalaszigna jame’I Gey-sinan - Harari Sinan yukhunal 

